“Һалҡын шишмә, йырла йырыңды!” проекты

   Шишмәләр - кескенә генә булһалар ҙа, тәбиғәткә йән кертеүселәр, йылға, күл, диңгеҙ һәм океандарға тормош өрә торған тәбиғәт байлыҡтары. Улар тураһында "Башы - тауҙа, аяғы - диңгеҙҙә", тигән йомаҡ та бар. Ул шишмәләрҙең етеҙ, йүгерек, халыҡҡа хеҙмәт итеүсән тәбиғәттәрен бик дөрөҫ һүрәтләй.

   Көмөштәй саф һыулы, тәндәргә һәм йәндәргә сихәт биреүсе шишмәләр минең тыуған ауылымда байтаҡ. Шишмәләрҙең һәр береһенең үҙ исеме, үҙ тарихы бар. Ә һыуҙарының тауышы?! Тыңлап торһаң, ғәҗәпкә ҡалаһың, һоҡланып туймайһың. 
  Һүҙем Һалҡын шишмә тураһында барасаҡ.
  Шишмәнең һыуы үҙе бик һалҡын, бик йомшаҡ, тәмле, файҙалы һәм шифалы ла. Йәйге селләлә уның һыуын йотлоғоп эсһәң, һалҡын тейәһен көт тә тор! Үҙенең көмөштәй саф һыуҙары менән ул беҙҙе һөйөндөрөп аға ла аға. Уның һыуынан ҡайнатылған сәй бик тәмле була. 
Ни өсөн Һалҡын шишмә тип атағандар уны? Был шишмәнең тарихы бик ҡызыҡлы. Борон-борон замандарҙа ошо шишмә урынында бөйөк имән үҫкән. Уның матурлығына, хозурлығына бөтәһе лә һоҡланып туя алмаған.  Ҡоштар унда оя ҡороп, балалар сығарғандар, рәхмәт йөҙөнән үҙҙәренең моңло йырҙарын һуҙғандар уға. Кешеләр һәм йәнлектәр эҫелә уның ышығында ял иткәндәр. Бер заман оҙайлы ҡоролоҡ булған. Көтөп алған ямғыр башланған.  Әммә йәшен һуғып, был имәнде тап урталай ярған. Һәм уның тамырҙарынан шишмә урғылып килеп сыҡҡан. Ул шундай һалҡын, татлы булған. 
Был шишмә тау аҫтында, Һарыу йылғаһы буйында урынлашҡан. Йәйәү барһаң, матур ҙур яңы күпер аша үтәһең уға. Уның тирә-йүнен ағастар сорнап алған. Тауҙан төшкәндә мәғрур ҡарағайҙар оҙата ҡала һине. Бында тәбиғәт иҫ киткес матур, һоҡланып туймаҫлыҡ. Әлеге шишмәнең һыуы шундай тәмле һәм сихәтле. 
Шишмәбеҙ янында төрлө саралар, концерттар үткәрелә.

Сит ерҙәргә киткән ауылдаштар тыуған ауылына ҡайтҡас, ошо шишмә янына киләләр, йәшлектәрен һағынып иҫкә алалар. Мин дә уның янына йыш киләм. Һыуының селтер-селтер моңлы тауышын тыңларға, тәбиғәт менән хозурланырға яратам. Беҙ, дуҫтарым менән, мәктәптән ҡайтҡанда шунда туҡтап тәмле шишмә һыуын эсәбеҙ. Ошо шишмә эргәһендә баҫып торғанда нисектер күңелгә шундай рәхәт, барлыҡ күңелһеҙ уйҙар ҙа онотолған кеүек була. 
Районыбыҙ етәкселеге тәбиғәт ҡомартҡыларын һаҡлау буйынса эш алып бара. Шуның өсөн дә Һалҡын шишмә эргәһе лә төҙөкләндерелгән. Иркенләп һыу алып китер өсөн бөтә мөмкинселектәр ҙә тыуҙырылған. Был шишмә Борай халҡының яратҡан ял итеү урынына ла әүерелде күптән.  Шишмәнең файҙалы һыуын эсеп, Һарыу йылғаһы күренештәренә һоҡланып, ял итергә күптәр килә бында.  
 Шишмәләр һаҡлап, таҙартып торолһа ғына йәшәй. Юҡ икән, уларҙың томаланып юҡҡа сығыуы бар. Беҙҙең Һалҡын шишмә ҡасан ғына барма, йырҙағы кеүек көмөш, саф һыуҙары менән селтерәп, ауыл халҡын һөйөндөрөп тора.
 Гүзәл тәбиғәтебеҙҙе,   шишмәләрҙе һаҡлайыҡ, дуҫтар!
